
Təşəkkür edirəm və hamınızın sabahınız xeyir olsun. Bu gün burada olmaq mənim üçün şərəfdir 

və bu önəmli tədbiri təşkil etdiyinə görə Vətəndaş Cəmiyyəti Müdafiə Komitəsinə təşəkkür 

edirəm. Bu cür əhəmiyyətli məsələləri müzakirə etmək üçün burada bu qədər çox iştirakçını 

görmək insanı ruhlandırır. Qeyd edim ki, burada ABŞ Səfirliyindən bir neçə nəfər iştirak edir, 

çünki bu məsələlər onları da maraqlandırır və onlara da aidiyyəti vardır və həmçinin mənim 

xanımım Feys də, buradadır, çünki bu onu da maraqlandırır. Beləliklə, burada çox maraqlı 

müzakirə keçəcəkdir. Əvvəlcədən sizdən üzr istəyirəm, çünki açılış bölümündən sonra mən bura 

dəvət olunmazdan öncə təyin olunmuş bir görüşdə iştirak etmək üçün tədbiri tərk etməli 

olacağam.   

 

İcazənizlə Dövlət Katibi Con Kerrinin sözləri ilə başlayım, o demişdir, “Vətəndaş cəmiyyətində 

baş verənlər, vətəndaşların öz liderlərini daha ədalətli və qərəzsiz, bütün insanların hüquq və 

ləyaqətinə hörmət olunan bir cəmiyyətin qurulmasına təşviq etməsi ictimai tərəqqini hər zaman 

daha da sürətləndirmişdir”.   

 

Hər hansı bir demokratik idarəetmədə vətəndaşların sərbəst ifadə, toplaşmaq və birləşmək kimi 

hüquqları vardır. Ümumi maraqların ümumi fəaliyyətə çevrilərək ictimai rifaha xidmət etməsi 

məhz vətəndaş cəmiyyətinin  - burada iştirak edən qeyri-hökumət təşkilatlarının, müstəqil kütləvi 

informasiya vasitələrinin, elmi mərkəzlərin, universitetlərin və sosial qrupların üzərinə düşür və 

biz onları dəstəkləməliyik.   

 

Hakimiyyətin fəaliyyətinə nəzarət etmək və yoxlamaq, korrupsiyanı ifşa etmək, yaxşı idarəçilik 

islahatlarının keçirilməsinə təsir göstərmək və siyasi iştirakı gücləndirmək məhz vətəndaş 

cəmiyyətinin vəzifəsidir. Dövlətin bütün səviyyələrində məsuliyyətliliyi, cavabdehliyi, bütövlüyü 

və effektivliyi daha da artırmaqla vətəndaş cəmiyyəti vətəndaşların dövlətə olan hörmətini daha 

da, gücləndirir və onların buradakı müsbət iştirakını daha da, artırır. Bu yalnız Azərbaycanla 

bağlı deyildir, bu bütün ölkələrə aiddir.    

   

Buna baxmayaraq bir çox yerlərdə hökumətlər fərdlərin görüşmək və bir yerdə çalışmaq 

imanlarına qadağa qoymaqla vətəndaş cəmiyyətinə mane olur. Bu isə sərbəst toplaşmaq və 

birləşmək hüququnu müəyyən edən İnsan Hüquqları Haqqında Ümumi Deklarasiyanın 20-ci 

Maddəsinin tələblərini pozur.  

 

Dekabr ayında Azərbaycan Parlamenti bir sıra qanunlara dəyişiklikləri qəbul etdi ki, bu 

dəyişikliklər Azərbaycanda fəaliyyət göstərən həm yerli, həm də, xarici QHT-lərin fəaliyyətinə 

mənfi təsir göstərə bilər. Biz ümid edirik ki, Azərbaycan hökuməti bu əlavələrə yenidən 

baxacaqdır və təşkilatların hər hansı məhdudiyyətlər olmadan fəaliyyət göstərmələrini təmin 

edəcəkdir.  

   

Birləşmiş Ştatlar hesab edir ki, Azərbaycanın gələcək çiçəklənməsi və sabitliyi insan haqlarına 

hörmət edilməsinin artırılması və demokratik islahatlardakı tərəqqinin gücləndirilməsi yolu ilə ən 

yaxşı formada təmin oluna bilər. Biz, Azərbaycan hökumətini ifadə, toplaşma və birləşmə kimi 

fundamental azadlıqları təmin etməyə çağırırıq. Biz eyni zamanda fikirlərin sərbəst şəkildə ifadə 

olunmasına, informasiyaya sərbəst çıxış imkanlarının olmasına, media plüralizminə, ədalətli 

mühakimə və hüquqi prosedurlara əməl olunmasına olan ehtiyacı da vurğulayırıq.   

  

Biz bunu ona görə edirik ki, biz Azərbaycanın müstəqil və çiçəklənən demokratik cəmiyyətə 

çevrilmək baxışlarını dəstəkləmək istəyirik. Ona görə də, mən bu gün buradayam, biz Səfirlik 

olaraq buradayıq, çünki biz vətəndaş cəmiyyətinin rolunu yaxından dəstəkləyirik və biz sizin 

gördüyünüz işlərin tərəfdarıyıq.    

 

Təşəkkür edirəm.   

